
వ. పశుపతిఁ గుఱించి తపంబు సేయుము తత్ప్రసాదంబున నీకుం జయం బయ్యెడుఁ బునర్దర్శనంబు కాఁగలయది పోయి వచ్చెద నని యింద్రుం డంతర్ధానంబు చేసె. 27



తే. తండ్రిచెప్పినమాటలు దప్ప కప్పు, డాదరించి ధనంజయుం డభవుఁ గూర్చి

యింద్రకీలాచలంబుపై నేకనిష్ఠ, ధీరుఁ డొనరించె నతిఘోరవీరతపము. 28



మ. భసితోద్ధూళితనిర్మలావయవుఁడు న్బంచాక్షరీసంతతా

భ్యసనవ్యాప్తిపరాయణుండును శివధ్యానానుసంధాతయున్

మసృణస్నిగ్ధతరక్షురప్రమయకంధాభద్రపీఠుందు నై

యసమస్థేమఁ గిరీటి పాశుపతదీక్షారంభముం గైకొనెన్. 29



సీ. ప్రథమసంధ్యారాగపరిపాటి మిన్నేటి కనకపంకజకోరకములు దెలుపఁ

గందువాఱినమించుగచ్చుటద్దమువోలె విధుమండలము కాంతి వీడుకొనఁగ

దర మైన వేఁ బోకఁ దఱసి వెన్నెలఁ గ్రోలి దివిఁ జగోరములు మత్తిల్లి యాడ

మందరాచలకూటమధ్యభాగమ్మునఁ గృత్తికానక్షత్ర మత్తమిల్ల

తే. మృదులభస్మరచితశయ్య మేలుకాంచి, యమలరుద్రాక్షధారణం బాచరించి

యర్జునుఁడు పర్ణశాలికాభ్యంతరమున, హరున కొనరించు నరుణోదయార్చనంబు. 30



క. కపికేతుఁ డింద్రకీలా, ప్రపాతపతయాళునిర్ఝరస్నాతుం డై

యుపచారవిధుల నన్నిటఁ, దపనోదయవేళ వ్యాళధరుఁ బూజించున్. 31



మ. అవధానంబునఁ బాకశాసనసుతుం డర్ధేందుకోటీరుసం

గవకాలంబునఁ బూజ సేయు హిమవాఃకర్పూరకస్తూరికా

ద్రవకాలాగురుగంధసారసురభిద్ర వ్యంబులం బూవుల

న్లవలీసర్జరసాగురుప్రముఖనానాధూపధూమంబులన్. 32



శా. పంచబ్రహ్మషడంగబీజసహితప్రాసాదపంచాక్షరీ

చంచన్మంత్రపరంపరాపరమనిష్ణాతత్పరత్వంబున్

మంచుంగొండయనుంగుఁ బెండ్లికొడుకు న్మధ్యాహ్నకాలంబు సే

వించు న్నిర్జరరాజసూనుఁడు మనోవీథి న్సదానందుఁ డై. 33



శా. ఆయామ్రాజినఖండమధ్యమున సేవాబద్ధపద్మాసనుం

డాయింద్రాత్మజుఁ డింద్రకీలశిఖరీంద్రారూఢబిల్వద్రుమ

చ్ఛాయానిర్మలచంద్రకాంతమణిపాషాణప్రదేశంబునన్

న్సాయంకాలము పూజ సేయు నభవు న్సంధ్యానటుం ధూర్జటిన్. 34



ఉ. అంచితభక్తితో శివుని నర్ధనిశాసమయంబునందు సే

వించు గురూపదేశపదవీపరిశుద్దసమర్చనావిధిన్

గాంచనగోరకంబుల బికప్రసవంబులఁ గొండగోఁగులన్

గాంచనకందరాముఖగృహంబులఁ బార్ఖుఁడు సంస్కృతార్థుఁ డై. 35

		 ఈ పేజీలో చివరి మార్పు 6 జూన్ 2020న 21:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

